
	Եզրակացություն

	  1.
	ՀՀ արդարադատության նախարարություն


	1. Որոշման նախագծով հաստատված հավելվածի (այսուհետ՝ հավելված) 5-րդ կետի 2-րդ ենթակետի «իրավունքը» բառից հետո նշված «օտարել է» բառերն անհրաժեշտ է հանել: Բացի այդ, հիշյալ ենթակետն անհրաժեշտ է խմբագրել, քանի որ տվյալ դեպքում խոսքը պետք է գնա ոչ թե բնակելի տարածության սեփականության իրավունքը օտարելու այլ՝ բնակելի տարածությունը (գույքը) որպես սեփականություն օտարելու մասին: Հիշյալ առաջարկությունը բխում է Հայաստանի Հանրապետության քաղաքացիական օրենսգրքի դրույթներից:

2. Հավելվածի 6-րդ կետի համաձայն՝ շահառուին բնակելի տարածության վարձակալության դիմաց դրամական փոխհատուցում տրամադրելու գործընթացն ապահովելու նպատակով համապատասխան մարմնում ստեղծվում է բնակարանային հարցերով զբաղվող հանձնաժողով, որի թվաքանակը, անհատական կազմը և աշխատակարգը հաստատում է համապատասխան մարմնի ղեկավարը: Այս առումով, նկատի ունենալով ՀՀ Սահմանադրության 6-րդ հոդվածի 2-րդ մասի պահանջները, համաձայն որոնց՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր, հարկ է նշել, որ համապատասխան մարմինների կողմից բնակարանային հարցերով զբաղվող հանձնաժողով ստեղծելու, հանձնաժողովի թվաքանակը, անհատական կազմը և աշխատակարգը հաստատելու մասին որոշումները կարող են ընդունվել միայն անհատական իրավական ակտի տեսքով: 

Բացի այդ հիշյալ կետից անհրաժեշտ է հանել նիստերի իրավազորության, նիստերի արձանագրություններին վերաբերող դրույթները, քանի որ նշված դրույթները վերաբերում են հանձնաժողովի աշխատակարգին, որը նույն կետի համաձայն հաստատում է համապատասխան մարմնի ղեկավարը:

3. Հավելվածի 9-րդ կետով թվարկված է բնակելի տարածության վարձակալության դիմաց դրամական փոխհատուցում ստանալու նպատակով շահառուի կողմից հանձնաժողով ներկայացվող փաստաթղթերի ցանկը, որում նախատեսված չէ շահառուի կողմից բնակելի տարածության վարձակալության պայմանագիրը նոտարական վավերացմամբ ներկայացնելու պահանջը, փոխարենը՝ նախատեսված է Պետական եկամուտների կոմիտեի համապատասխան տարածքային ստորաբաժանումից՝ շահառուի կողմից բնակելի տարածության վարձակալության և վարձավճարի չափի մասին տեղեկանքի ներկայացման պահանջ: Վերոգրյալի կապակցությամբ պարզ չէ, թե Պետական եկամուտների կոմիտեն ինչի հիմա վրա է տրամադրում նախատեսված տեղեկանքը, եթե չի իրականացվել անշարժ գույքի վարձակալության պայմանագրից ծագող իրավունքների պետական գրանցում: 

Այս առումով անհրաժեշտ է նկատի ունենալ Հայաստանի Հանրապետության քաղաքացիական օրենսգրքի (այսուհետ՝ Օրենսգիրք) 610-րդ հոդվածի պահանջները, որոնց համաձայն՝ անշարժ գույքի վարձակալության պայմանագիրը ենթակա է նոտարական վավերացման: Իսկ համաձայն Օրենսգրքի 611-րդ հոդվածի՝ անշարժ գույքի վարձակալության պայմանագրից ծագող իրավունքները ենթակա են պետական գրանցման: 

Ելնելով վերոգրյալից՝ հավելվածի 9-րդ կետն անհրաժեշտ է վերանայել՝ հաշվի առնելով Օրենսգրքի պահանջները: Միաժամանակ հարկ է նկատել, որ նման դրույթ նախատեսելու դեպքում անհրաժեշտություն կառաջանա հավելվածով սահմանել, թե ում վրա են դրվելու պայմանագրի նոտարական վավերացման և դրա պետական գրանցման հետ կապված ծախսերը:

4. Հավելվածի 15-րդ կետով նախատեսված են դրույթներ, որոնց համաձայն՝  բնակելի տարածության վարձակալության դիմաց դրամական փոխհատուցման վճարումը շարունակելու համար շահառուն պետք է մինչև յուրաքանչյուր տարվա ապրիլի 1-ը իր ծառայության վայրի զորամաս ներկայացնի Պետական եկամուտների կոմիտեի համապատասխան տարածքային ստորաբաժանման կողմից տրված տեղեկանք՝ կնքված վարձակալության պայմանագրի շրջանակներում օրենքով սահմանված կարգով եկամտահարկի վճարում կատարված լինելու մասին: Նշված ժամկետի ընթաքում տեղեկանք չներկայացվելու դեպքում բնակելի տարածության վարձակալության դիմաց դրամական փոխհատուցման վճարումը դադարեցվում է, և համապատասխան ամիսների համար վճարված փոխհատուցման գումարը ենթակա է վերադարձման: Այս առումով պարզ չէ, թե կոնկրետ որ ժամանակահատվածի (համապատասխան ամիսների) համար վճարված փոխհատուցման գումարն է ենթակա վերադարձման, ինչի հիման վրա են որոշվելու համապատասխան ամիսները: 
	Ընդունվել է, 5-րդ կետի 2-րդ ենթակետը խմբագրվել է:
Ընդունվել է, 6-րդ կետը խմբագրվել է:

Ընդունվել է, 9-րդ կետի 8-րդ ենթակետում և 7-րդ կետում կատարվել են անհրաժեշտ կարգավորումներ:
Ընդունվել է, 15-րդ կետում լրացվել են «տվյալ տարվա» բառերը:


	2.
	 ՀՀ ֆինանսների նախարարություն

	Նախագծի 11-րդ կետի համաձայն՝ համապատասխան փաստաթղթերը թերի ներկայացվելու դեպքում շահառուին գրավոր առաջարկվում է 15-օրյա ժամկետում լրացնել անհրաժեշտ փաստաթղթերը, իսկ նշված ժամկետում անհրաժեշտ փաստաթղթերը չներկայացվելու դեպքում դիմումը հետ է վերադարձվում: Նախագծից պարզ չէ, թե շահառուն տվյալ դեպքում դիմումը կրկին ներկայացնելու հնարավորություն կունենա, թե ոչ, և նման հնարավորության առկայության դեպքում առաջարկում ենք սահմանել դիմումի կրկին ներկայացման կարգը և ժամկետները:
	Ընդունվել է, 11-րդ կետը լրացվել է նոր նախադասությամբ:


	 3.
	ՀՀ աշխատանքի և սոցիալական հարցերի նախարարություն

	1. Առաջարկում ենք վերանայել և համապատասխանաբար ավելացնել տրամադրվող բնակվարձի գումարի չափերը, քանի որ կարծում ենք, ելնելով Հայաստանում անշարժ գույքի վարձակալության ձևավորված շուկայական գներից, այն չափերը, որոնք սահմանված են Նախագծում բավարար չեն լինի զինծառայողի համար միջին հարմարավետության բնակարան վարձակալելու համար։ 

2. ՀՀ քաղաքացիական օրենսգրքի համաձայն անշարժ գույքի վարձակալության պայմանագիրը ենթակա է նոտարական վավերացման և պետական գրանցման ՀՀ ԿԱ կադաստրի պետական կոմիտեում։ Սակայն, Նախագծի պահանջվող փաստաթղթերի ցանկում (9-րդ կետ) նախատեսված չէ բնակարանի վարձակալության պայմանագիրը ներկայացնելու պահանջ։ Արդյոք, դա արվել է միտումնավոր՝ զինվորին չծանրաբեռնելու համար։ Մյուս կողմից, դա ՀՀ քաղաքացիական օրենսգրքի պահանջ է, և մենք չենք կարող ՀՀ կառավարության որոշման նախագծում անտեսել ՀՀ քաղաքացիական օրենսգրքի պահանջը։ Այդ կապակցությամբ Նախագծից պարզ չէ, թե ով է կրելու պայմանագրի նոտարական վավերացման և պետական գրանցման ծախսերը, որը կկազմի առնվազն երեսուն հազար ՀՀ դրամ։ 

3. Նախագծի 9-րդ կետի 4-րդ ենթակետում «ուսման վայրից տեղեկանք» բառերը փոխարինել «տեղեկանք ուսումնական հաստատությունից» բառերով։

4. Նախագծի 9-րդ կետի 8-րդ ենթակետով սահմանված տեղեկանքը ներկայացնելու պահանջը լուրջ խոչընդոտներ կստեղծի զինծառայողի՝ սույն որոշմամբ սահմանված իրավունքի իրագործման հարցում։ ՊԵԿ տարածքային ստորաբաժանումը հազիվ թե տրամադրի նման տեղեկանք, առավել ևս եթե բնակարանի վարձակալության պայմանագիրը գրանցված չլինի ՀՀ ԿԱ կադաստրի պետական կոմիտեում։

5. Նախագծում սահմանված չէ, թե ինչպես է կատարվելու փոխհատուցման գումարի վճարումը՝ կանխիկ, թե անկանխիկ եղանակով։

6. Նախագծի 15-րդ կետի դրույթը, ըստ էության, սանկցիա է զինծառայողի նկատմամբ, քանի որ մինչև փետրվարի 25-ը չներկայացնելու դեպքում ետ է գանձվում նաև հունվար ամսվա համար վճարված դրամական հատուցման գումարը։ Արդյոք հիմնավորված է նման խիստ վերաբերմունք դրսևորելը։ Իսկ թե պահանջվող տեղեկանքը ներկայացվել է մարտ ամսին։ Առաջարկում ենք վերանայել այդ մոտեցումը և նախատեսել այլ կարգավորում, թե ինչ տեղի կունենա պահանջվող փաստաթղթերը ուշացնելու դեպքում։
	Ընդունվել է, փոխահատուցման չափերը նախատեսվել են ՕԿԱԿ կողմից ներկայացված առաջարկու-թյուններին համապատասխան:
Ընդունվել է, 9-րդ կետի 8-րդ ենթակետում և 7-րդ կետում կատարվել են անհրաժեշտ կարգավորումներ:
Ընդունվել է:

Ընդունվել է, 9-րդ կետի 8-րդ ենթակետը խմբագրվել է:
Ընդունվել է, 12-րդ կետում կատարվել է անհրաժեշտ լրացում:
Գործընթացը նոր չէ, ՀՀ կառավարության 27.11.2000թ. N 778 որոշման համաձայն ևս կիրառվել է նման մոտեցում, ինչը գործուն միջոց է բնակվարձի փոխհատուցման գործընթացը վերահսկելու առումով, միաժամանակ ժամկետը փոխվել է մինչև ապրիլի 1-ը:

	 4.
	ՀՀ տրանսպորտի, կապի և տեղեկատվական տեխնոլոգիաների նախարարություն
	Դիտողություններ և առաջարկություններ չկան:

	Ընդունվել է ի գիտություն:


	5.
	ՀՀ ոստիկանություն
	Դիտողություններ և առաջարկություններ չկան:
	Ընդունվել է ի գիտություն:


	6.
	ՀՀ ազգային անվտանգության ծառայություն
	Դիտողություններ և առաջարկություններ չկան:
	Ընդունվել է ի գիտություն:


	7.
	Պետական եկամուտների կոմիտե

	1. ՀՀ կառավարության 27.11.2000թ. <<Զինծառայողների և նրանց ընտանիքների անդամների սոցիալական ապահովության մասին>> Հայաստանի Հանրապետության օրենքի կիրարկումն ապահովող միջոցառումների մասին N778 որոշման N1 հավելվածով հաստատված կարգի 8-րդ կետի 8-րդ ենթակետի համաձայն՝ հանձնաժողով է ներկայացնում նաև տեղեկանք հարկային մարմնի ստորաբաժանումից՝ շահառուի կողմից բնակելի տարածության վարձակալության և վարձավճարի չափի մասին: Քննարկման համար ներկայացված նախագծի 9-րդ կետի 8-րդ ենթակետի համաձայն՝ շահառուն իր ծառայության վայրի զորամասի հրամանատարի (կադրերի տրամադրության տակ գտնվելու դեպքում՝ կադրային մարմնի ղեկավարի) միջնորդագրով հանձնաժողով է ներկայացնում տեղեկանք պետական  եկամուտների կոմիտեի տարածքային ստորաբաժանումից՝ շահառուի կողմից բնակելի տարածության վարձակալության և վարձավճարի չափի մասին: 
Վերոնշյալի համատեքստում հարկ է նկատի ունենալ, որ շահառուի կողմից տեղեկանք ստանալու նպատակով պետական եկամուտների կոմիտե ներկայացվող վարձակալության պայմանագրերը մեծամասամբ չունեն պետական գրանցում: Արձանագրվել են նաև դեպքեր, երբ վարձատուն հրաժարվել է այն փաստից, որ վարձակալության պայմանագիրը ստորագրվել է իր կողմից կամ միևնույն տարածքի նկատմամբ կնքվել են մի քանի վարձակալության պայմանագիր: Մասնավորապես, 2018թ. հինգ ամիսների ընթացքում զինծառայողների կողմից հարկային մարմին ներկայացվել են 4535 վարձակալության պայմանագրեր (97%-ը առանց պետական գրանցման):

Ելնելով վերոգրյալից, առաջարկում ենք նախագծի հավելվածի 9-րդ կետի 8-րդ ենթակետով սահմանված տեղեկանքի տրամադրման լիազորությունը ևս վերապահել անշարժ գույքի կադաստրի կոմիտեին, հաշվի առնելով, որ. 

1) վերջինս հանդիսանում է գույքի նկատմամբ իրավունքներ գրանցող (հաշվառող) լիազոր մարմին,

2) շահառուների կողմից այլ պետական մարմին (ՀՀ պետական եկամուտների կոմիտե) այցելելու անհրաժեշտություն չի առաջանա. քանի որ հավելվածի 9-րդ կետի 7-րդ ենթակետի համաձայն շահառուն արդեն իսկ այցելում է անշարժ գույքի կադաստրի կոմիտեի աշխատակազմի ցանկացած սպասարկման գրասենյակ՝ ծառայության վայրի վարչատարածքային միավորում (համայնքում) շահառուի և նրա հետ բնակվող չափահաս անձանց սեփականության իրավունքով բնակելի տարածություն ունենալու կամ չունենալու մասին տեղեկանք վերցնելու նպատակով: 

Ինչ վերաբերում է հետագայում վարձատուի կողմից ստացվող եկամուտների հաշվառման և վճարման ենթակա եկամտային հարկի գումարների նկատմամբ հսկողության իրականացմանը, այդ վարձակալության գործարքների մասին տեղեկությունները կադաստր վարող լիազոր մարմնի կողմից հարկային մարմին են տրամադրվում ՀՀ կառավարության 05.10.2017թ.-ի N 1337-Ն որոշմամբ սահմանված կարգով: 

2. Նախագծի ընդունմամբ պայմանավորված՝ առաջարկում ենք ուժը կորցրած ճանաչել ՀՀ կառավարության 27.11.2000թ. N778-Ն որոշման N1 հավելվածը: 
	Ընդունվել է, 9-րդ կետի 8-րդ ենթակետում և 7-րդ կետում կատարվել են անհրաժեշտ կարգավորումներ:
ՀՀ կառավարության 27.11.2000թ. N 778 որոշումն ուժը կորցրած է ճանաչվել ՀՀ կառավարության 09.08.2018թ. N 898-Ա որոշմամբ:

	8.
	Անշարժ գույքի կադաստրի կոմիտե
	Դիտողություններ և առաջարկություններ չկան:
	Ընդունվել է ի գիտություն:


	9
	ՀՀ մարդու իրավունքների պաշտպան

22.06.2018թ.

01/13.1/3079-18
	1. Նախագծի 2-րդ կետում սահմանված է պայմանագրային զինծառայողին ծառայության վայրում ծառայողական բնակարանով չապահովվելով դեպքում այլ բնակելի տարածություն վարձակալելու դիմաց դրամական փոխհատուցում վճարելու առավելագույն չափերը:

Պետք է նշել, որ նշված չափերը սահմանվել են դեռևս 2000 թվականին՝ ՀՀ կառավարության թիվ 778-Ն որոշմամբ և մինչ այժմ որևէ փոփոխության չեն ենթարկվել:

Պաշտպանի աշխատակազմում ուսումնասիրվել են բնակելի տարածությունների վարձակալության ամսական վճարները և պարզվել է, որ Նախագծում նշված փոխհատուցման չափերը չեն համընկնում վարձակալության շուկայական արժեքներին: Օրինակ՝ անշարժ գույքի վաճառքով և վարձակալությամբ զբաղվող՝ Ակցեռն գործակալության կայքում փնտրման արդյունքում պարզվել է, որ կայքում առկա է Երևան քաղաքում բնակելի տարածության վարձակալության 6139 հայտարարություն, որից միայն 3-ն է առաջարկվող վարձակալության չափի սահմաններում (մինչև 45.000 ՀՀ դրամ), իսկ 10 հայտարարություն 48.000 ՀՀ դրամի սահմաններում է:

Պետք է նշել նաև, որ վարձավճարների փոխհատուցման չափի՝ շուկայական արժեքների անհամապատասխանության մասին Մարդու իրավունքների պաշտպանը ստանում է բողոքներ, հատկապես՝ զորամասեր այցելությունների ժամանակ: Մասնավորապես՝ զինծառայողները մտահոգություն են արտահայտել, որ նրանց կողմից վարձակալված բնակարանի համար վճարվող դրամական փոխհատուցումները չեն համապատասխանում զորամասերի տեղակայման վայրերում փաստացի առկա վարձավճարներին:

Բացի այդ, պետք է նշել, որ անձանց բնակարանային պայմանների բարելավման հարցում անձանց քանակից բացի ՀՀ կառավարության 2017 թվականի օգոստոսի 10-ի թիվ 1016-Ն որոշման 18-րդ կետով հաշվի է առնվում նաև բնակիչների սեռային առանձնահատկությունը: Կարծում ենք, որ բնակելի տարածություն վարձակալելու դիմաց դրամական փոխհատուցում վճարելու հարցում նույնպես անձանց քանակից բացի պետք է հաշվի առնվի նաև այնտեղ բնակվող անձանց սեռային առանձնահատկությունները: 

Ելնելով վերոգրյալից՝ առաջարկում ենք անշարժ գույքի վարձակալության շուկայական արժեքների ուսումնասիրության հիման վրա բնակելի տարածություն վարձակալելու դիմաց դրամական փոխհատուցում վճարելու առավելագույն չափերը մեծացնել, ինչպես նաև այդ չափերը սահմանել՝ հաշվի առնելով նաև այնտեղ բնակվող անձանց սեռային առանձնահատկությունները:

2. Նախագծի հավելվածով հաստատված կարգի 6-րդ կետի համաձայն՝ շահառուին բնակելի տարածության վարձակալության դիմաց դրամական փոխհատուցում տրամադրելու գործընթացն ապահովելու նպատակով համապատասխան մարմնում ստեղծվում է բնակարանային հարցերով զբաղվող հանձնաժողով, որի անհատական կազմը և աշխատակարգը հաստատում է համապատասխան մարմնի ղեկավարը: Միևնույն ժամանակ, նույն կետով նշվում է, որ հանձնաժողովի նիստն իրավազոր է հանձնաժողովի անդամների առնվազն 2/3-ի ներկայության դեպքում:

Հարկ է նկատել, որ համապատասխան մարմնի կողմից հաստատվում է միայն հանձնաժողովի անհատական կազմը և աշխատակարգը, սակայն չի սահմանվում հանձնաժողովի թվաքանակը, ինչը կարող է գործնականում խնդիրներ առաջացնել և տարբեր մարմիններում տարբեր թվականակ ունեցող հանձնաժողովներ ձևավորելու պատճառ հանդիսանալ: 

Ելնելով վերոգրյալից՝ առաջարկում ենք Կարգի 6-րդ կետում սահմանել նաև հանձնաժողովի թվաքանակը, որի անհատական կազմը և աշխատակարգը հաստատում է համապատասխան մարմնի ղեկավարը: 
3. Կարգի 11-րդ կետի համաձայն՝ բնակելի տարածության վարձակալության դիմաց դրամական փոխհատուցում ստանալու դիմումը հետ է վերադարձվում, եթե շահառուի բնակարանային պայմանները չեն բավարարում սույն կարգի 4-րդ և 5-րդ կետերի պահանջները: Սույն կարգի 9-րդ կետով նախատեսված փաստաթղթերը թերի ներկայացնելու դեպքում շահառուին գրավոր առաջարկվում է 15-օրյա ժամկետում լրացնել անհրաժեշտ փաստաթղթերը, իսկ նշված ժամկետում անհրաժեշտ փաստաթղթերը չներկայացնելու դեպքում դիմումը հետ է վերադարձվում:

Կարծում ենք, որ նշված դեպքերում ոչ թե պետք է միայն դիմումատուին հետ վերադարձնել դիմումը, այլ անհրաժեշտ է վերջինիս տրամադրել նաև գրավոր պարզաբանում, թե ինչ պատճառով նրա դիմումը չի բավարարվել:

Ելնելով վերոգրյալից՝ առաջարկում ենք Կարգի 11-րդ կետի 1-ին և 2-րդ նախադասություններում «հետ է վերադարձվում» բառերը փոխարինել «մերժվում է, որի մասին դիմումատուն գրավոր տեղեկացվում է» բառերով: 
4. Կարգի 16-րդ կետի 2-րդ ենթակետի «դ.» պարբերության համաձայն՝ բնակելի տարածության վարձակալության դիմաց դրամական փոխհատուցում ստանալու իրավունքը հանձնաժողովի նախաձեռնությամբ դադարեցվում է շահառուի՝ զինվորական ծառայությունից արձակվելու դեպքում:
Պետք է նշել, որ Նախագծով նախատեսված չէ անօրինական կերպով ծառայությունից արձակված զինծառայողի ծառայության վերականգնման դեպքում վերջինիս փոխհատուցում վճարելու պարտականություն: Այն դեպքերում, երբ շահառուն ունի մշտական բնակության հաշվառում կամ սեփականության իրավունքով պատկանող բնակելի տարածություն, տրամաբանական է, որ վերականգնվելու դեպքում անձին բնակելի տարածության դիմաց փոխհատուցում չտրամադրվի, քանի որ վերջինս կարող էր բնակվել այդ բնակելի տարածությունում: Խնդիր կառաջանա այն դեպքում, երբ անձն անօրինական ազատվի զինվորական ծառայությունից և չունենա մշտական բնակության հաշվառում կամ սեփականության իրավունքով իրեն պատկանող բնակելի տարածություն: 

Կարծում ենք, որ Նախագծով պետք է նախատեսվի շահառուին հարկադիր պարապուրդի ամբողջ ժամանակահատվածի համար բնակելի տարածության վարձակալության դիմաց փոխհատուցում տրամադրելու պարտականություն, եթե շահառուի՝ զինվորական ծառայությունից արձակվելը ճանաչվի ոչ իրավաչափ, և վերջինս չունենա մշտական բնակության հաշվառում կամ սեփականության իրավունքով իրեն պատկանող բնակելի տարածություն:

Ելնելով վերոգրյալից՝ առաջարկում ենք Նախագծում ավելացնել կարգավորում, որը կապահովվի բնակելի տարածության վարձակալության դիմաց դրամական փոխհատուցում ստանալու իրավունքից օգտված և զինվորական ծառայությունից արձակվելու հետևանքով փոխհատուցում ստանալը դադարեցված, սակայն հետագայում զինվորական ծառայությունից արձակելու մասին հրամանը ոչ իրավաչափ ճանաչվելու դեպքերում զինծառայողի՝ բնակելի տարածության վարձակալության դիմաց դրամական փոխհատուցում ստանալու իրավունքը հարկադիր պարապուրդի այն ժամանակահատվածի համար, որի ընթացքում անձը չի ունեցել մշտական բնակության հաշվառում կամ սեփականության իրավունքով իրեն պատկանող բնակելի տարածություն:
	Ընդունվել է, փոխահատուցման չափերը նախատեսվել են ՕԿԱԿ կողմից ներկայացված առաջարկու-թյուններին համապատասխան:
Ընդունվել է, 6-րդ կետը խմբագրվել է:

Ընդունվել է մասամբ, 11-րդ կետում կատարվել է անհրաժեշտ կարգավորում:

Ընդունվել է մասամբ, կարգը լրացվել է 17-րդ կետով:

	10.
	ՕԿԱԿ
15.06.2018թ.

ԱԵ/136-18
	1. Նախագծի 2-րդ կետը վերախմբագրել հետևյալ բովանդակությամբ՝

«2. Սահմանել, որ պայմանագրային զինծառայողին ծառայության վայրում ծառայողական բնակարանով չապահովելու դեպքում այլ բնակելի տարածություն վարձակալելու դիմաց դրամական փոխհատուցում վճարվում է վարձակալության պայմանագրում նախատեսված չափով, սակայն ոչ ավելի, քան՝

1) Երևան քաղաքում՝ մինչև 4 անձանցից բաղկացած շահառու ընտանիքին՝ 65000 դրամ, իսկ 4 և ավելի անձանցից բաղկացած շահառու ընտանիքին՝ 85000 դրամ.

2) Այլ քաղաքներում՝ մինչև 4 անձանցից բաղկացած շահառու ընտանիքին՝ 38000 դրամ, իսկ 4 և ավելի անձանցից բաղկացած շահառու ընտանիքին՝ 50000 դրամ.

1) Այլ բնակավայրերում՝ մինչև 4 անձանցից բաղկացած շահառու ընտանիքին՝ 20000 դրամ, իսկ 4 և ավելի անձանցից բաղկացած շահառու ընտանիքին՝ 25000 դրամ:»:

        Հիմնավորում

        Հիմնադրամի կողմից իրականացվել է վերլուծություն՝ Երևան քաղաքում և այլ քաղաքներում վարձակալությամբ տրվող 1, 2, 3 և 4 սենյականոց բնակարանների վարձակալության ամսական արժեքները, իսկ այլ բնակավայրերում՝ առանձնատների վարձակալության ամսական արժեքները բացահայտելու նպատակով: Համաձայն 1995 թվականի նոյեմբերի 7-ի «Հայաստանի Հանրապետության վարչատարածքային բաժանման մասին» ՀՕ-18 ՀՀ Օրենքի՝ Հայաստանի Հանրապետության տարածքում կան 47 քաղաքներ: Հիմք ընդունելով վիճակագրության ընտրանքի ձևավորման ներքոնշյալ բանաձևը՝ ընտրանքում ընդգրկվել է Երևան քաղաքը և 9 այլ քաղաքներ՝ Գյումրի, Կապան, Գորիս, Սիսիան, Դիլիջան, Իջևան, Վարդենիս, Չարենցավան և Արմավիր: Բանաձև  

որտեղ՝

S – ընտրանքի ծավալ

N – Քաղաքների թվաքանակ 

e – սխալի թույլատրելի շեմ / margin of error

P – P-level (դիտարկվել է p=0.5)

Z – z-score  

Հաշվարկները արվել են հետևյալ ճշտությամբ՝ 

N=47, e=20%, վստահության մակարդակը (confidence level) = 80

Այսպիսով ընտրանքում ընդգրկված քաղաքներում արված հարցումների արդյունքում բացահայտվել են 1, 2, 3 և 4 սենյականոց բնակարանների վարձակալության ամսական միջին արժեքները (Տե՛ս Աղյուսակ 1 և Հավելված 1):
Նկատառում - մանրամասն հաշվարկները ներկայացված են Հավելված 1-ում: Բնակարանների արժեքները ներկայացված են Երևան քաղաքում և այլ քաղաքներում գործունեություն ծավալող բնակարաների վարձակալությամբ զբաղվող մի շարք կազմակերպությունների կողմից տրամադրված տվյալների հիման վրա: Հարցված բոլոր բնակարանները կահավորված են բնակության համար անհրաժեշտ բոլոր իրերով և տեխնիկայով, սակայն ներքին հարդարման տեսանկյունից գտնվում են բարվոք վիճակում:

Ինչ վերաբերվում է այլ բնակավայրերում վարձակալությամբ տրվող  առանձնատներին, ապա ոլորտի ներկայացուցիչների տվյալներով առանձնա-տներ կարելի է վարձակալել ամսական միջինում 20000-25000 դրամ արժեքով: 

        Հետևաբար, հաշվի առնելով իրականացված վերլուծության արդյունքները, առաջարկում ենք փոխել պայմանագրային զինծառայողին ծառայության վայրում ծառայողական բնակարանով չապահովելու դեպքում այլ բնակելի տարածություն վարձակալելու դիմաց դրամական փոխհատուցման վճարման սահմանված չափերը:

2. Նախագծի Հավելվածի 3-րդ կետը լրացնել նոր 3) ենթակետով՝

«3) Զինծառայողի՝ կենսաթոշակային տարիքի հասած ծնողները:»:

       Հիմնավորում

        Հաշվի առնելով այն փաստը, որ զինծառայողը կարող է հանդիսանալ իր կենսաթոշակային տարիքի հասած ծնողների խնամակալ, անհրաժեշտ է վերջիններիս ևս դիտարկել զինծառայողի ընտանիքի անդամ: 
3. Նախագծի 9-րդ կետը վերախմբագրել հետևյալ բովանդակությամբ՝

«9. Բնակելի տարածության վարձակալության դիմաց դրամական փոխհատուցում ստանալու նպատակով շահառուն իր ծառայության վայրի զորամասի հրամանատարին (կադրերի տրամադրության տակ գտնվելու դեպքում՝ կադրային մարմնի ղեկավարին) է ներկայացնում հետևյալ փաստաթղթերը՝

1) դիմում՝ հասցեագրված հանձնաժողովի նախագահին,

2) վարձակալության պայմանագիրը,

3) շահառուի անձնագիրը կամ նույնականացման քարտը և վարձակալված բնակելի տարածությունում շահառուի հետ բնակվող չափահաս անձանց անձնագրերը կամ նույնականացման քարտերը,

4) վարձակալված բնակելի տարածությունում շահառուի հետ բնակվող՝ մինչև 23 տարեկան ուսանող զավակների ուսման վայրից տեղեկանք, 

5) վարձակալված բնակելի տարածությունում շահառուի հետ բնակվող անձանց  հաշմանդամությունը կամ անգործունակությունը (եթե այդպիսիք առկա են) հաստատող փաստաթղթերը,

6) Զինծառայողի կողմից ինքնահայտարարագրման գրավոր փաստաթուղթ՝ ստորագրված զինծառայողի կողմից, առ այն թե արդյոք վերջինս ծառայության վայրում ունի բնակարան կամ բնակելի տուն»:»

        Սահմանել, որ զինծառայողի կողմից ծառայության վայրի զորամասի հրամանատարին կամ կադրերի տրամադրության տակ գտնվելու դեպքում՝ կադրային մարմնի ղեկավարին  ներկայացված փաստաթղթերի բնօրինակները պատճենահանվում են տեղում և վերադարձվում զինծառայողին:

        Հիմնավորում

        Ինչ վերաբերվում է Նախագծի Հավելվածի 9-րդ կետի 2) ենթակետով սահմանված ծառայության նշանակվելու հրամանի պատճենի  և ծառայության մեջ գտնվելու մասին տեղեկանքի պահանջին, պատասխանատու մարմինը կարող է ստանալ համապատասխան զորամասից հարցման միջոցով: Ինչ վերաբերվում է Նախագծի Հավելվածի 9-րդ կետի 3) ենթակետով սահմանված տեղեկանքի պահանջին, ապա պատասխանատու մարմինը նշված տեղեկատվությունը կարող է ստանալ վարձակալության պայմանագրի պատճենից և շահառուի, ինչպես նաև վարձակալված բնակելի տարածությունում շահառուի հետ բնակվող չափահաս անձանց անձնագրերի պատճեններից: Զինծառայողի կողմից, որպես անձը հաստատող փաստաթուղթ  իր և/կամ բնակելի տարածությունում իր հետ բնակվող չափահաս անձանց նույնականացման քարտի ներկայացման դեպքում՝ պատասխանատու մարմինը անձի հաշվառման վերաբերյալ տեղեկատվությունը կարող է ստանալ բնակչության պետական ռեգիստրի համապատասխան ստորաբաժանում հարցում կատարելու միջոցով: Ինչ վերաբերվում է Նախագծի Հավելվածի 9-րդ կետի 7) ենթակետով պահանջվող տեղեկատվությանը, պատասխանատու մարմինը այն կարող է ստանալ զինծառայողի ինքանահայտարարագրման փաստաթղթից, իսկ  Նախագծի Հավելվածi 9-րդ կետի 8) ենթակետով պահանջվող տեղեկատվության անհրաժեշտությունը հիմնավորված չէ, քանի որ Նախագծով արդեն իսկ սահմանված են զինծառայողի կողմից բնակելի տարածության վարձակալության վարձավճարի առավելագույն շեմերը: Եվ վերջապես, Նախագծի Հավելվածի 9-րդ կետի 10) ենթակետի անհրաժեշտությունը վերանում է՝ նախագծի Հավելվածի 9-րդ կետը վերախմբագրելու արդյունքում: 
	Ընդունվել է, փոխահատուցման չափերը նախատեսվել են ներկայացված առաջարկու-թյուններին համապատասխան:
Չի ընդունվել, քանի որ ընտանիքի կազմը սահմանված է «Զինվորական ծառայության և զինծառայողի կարգավիճակի մասին» ՀՀ օրենքի 65-րդ հոդվածի 1-ին մասում:

Չի ընդունվել, քանի որ զինծառայողի կողմից ինքնահայտարարագրման գրավոր փաստաթուղթը՝ ստորագրված զինծառայողի կողմից, առ այն թե արդյոք վերջինս ծառայության վայրում ունի բնակարան կամ բնակելի տուն, բավարար հանգամանք չէ վերջինիս բնակարանային պայմանները հստակեցնելու համար: Միաժամանակ, 9-րդ կետի 8-րդ ենթակետում և 7-րդ կետում կատարվել են անհրաժեշտ կարգավորումներ:



